
დინამოელთა პასუხი 

 

თბილისი. “ლოკომოტივის” სტადიონი. 13 ივნისი. 

“დინამო” (თბილისი) – ასკ (დონის როსტოვი) 2:0 (1:0). 

“დინამო”: გოგია, ძოძუაშვილი, კანთელაძე, ხურცილავა, ხინჩაგაშვილი, 

ებრალიძე (მჭედლიშვილი), მ. მაჩაიძე, ასათიანი, გუცაევი, რეხვიაშვილი, წერეთელი. 
ასკ: ბოიჩენკო, სეროსტანოვი, შერგელაშვილი, ი. ჩურკინი, ივანოვი, ფილატოვი 

(სმირნოვი), ანტონოვი, ესკოვი, ბონდარენკო, ციბინი, ვ. ჩურკინი (ობეძინსკი). 

მსაჯი: ბ. სტრელეცკი (დონეცკი). 

 

წერილები, წერილები, წერილები! ისინი ყოველდღე უხვად მოაქვს სარედაქციო 
ფოსტას. მათი რაოდენობა უკვე ასეულობით აღირიცხება, ფოსტალიონს კი კვლავ და 

კვლავ მოაქვს ახალ–ახალი დასტები. 

ეს თბილისის “დინამოს” ფეხბურთელთა გუნდის გულშემატკივართა წერილებია. 

რესპუბლიკის რომელი კუთხიდან არ გვწერენ ისინი: თბილისიდან და ქუთაისიდან, 

სოხუმიდან და ბათუმიდან, გორიდან და თელავიდან, ფოთიდან და ზესტაფონიდან, 

ყვარლიდან და ზუგდიდიდან… ავტორთა შორის არიან მუშები და კოლმეურნეები, 

პენსიონერები და მოსწავლეები. ყველას ერთი საზრუნავი, ერთი გულისტკივილი 

აწუხებს: რატომ ჩამორჩნენ ასე თბილისის დინამოელები? რატომ ვერ ავლენენ ისინი 

თავიანთ შესაძლებლობებს ყველა მატჩში სტაბილურად? რატომ არ იბრძვიან იმ 

შემართებით და თავგანწირვით, ურომლისოდაც წარმოუდგენელია ნამდვილ, 
ღირსეულ წარმატებაზე ფიქრი? როდის აპირებენ მდგომარეობის გამოსწორებას? 

ყველა ამ საპრობლემო საკითხზე პასუხის გაცემა უპირველეს ყოვლისა 

შეუძლიათ უშუალოდ ფეხბურთელებს, თვით კოლექტივს. საგაზეთო ანგარიშებში, 

სხვადასხვა მიმოხილვითს წერილში იწერება იმ შეცდომებზე, იმ ნაკლოვანებებზე, 

რომლებიც გააჩნია გუნდს მთლიანად და ცალკეულ ფეხბურთელებს კონკრეტულად. 
ამაზე იყო ლაპარაკი იმ წერილშიც, რომელიც მიეძღვნა ამას წინათ დიღმის 

საწვრთნელ ბაზაზე შემდგარ დინამოელთა საერთო კრებას. 

მაგრამ ყველაფერი ეს ვერ აკმაყოფილებს ფეხბურთის მოყვარულებს, 

თბილისის “დინამოს” ქომაგებს. ისინი პასუხს მოელიან თვით მოთამაშეებისგან და 

პასუხს რეალურს, საქმიანს, ქმედითს. 

ყველაზე უკეთესი პასუხის გაცემა დინამოელებს, რასაკვირველია, შეუძლიათ 

თვით მინდორზე, უშუალოდ მეტოქეებთან ბრძოლის დროს. ეს პასუხი მათი 

გამარჯვებებია. 

თბილისის “დინამოს” უაღრესად ძნელი და საპასუხისმგებლო მატჩების სერია 
აქვს უახლოეს ხანში როგორც შინ, ისე სხვის მინდვრებზე, ჩემპიონატშიც და თასზეც. 

დაიწყო ეს სერია როსტოველებთან შეხვედრით, წინაა მატჩები “არარატთან”, 

“შახტიორთან”, “სპარტაკთან”… 

სერია გამარჯვებით დავიწყეთ. როსტოვის არმიელებთან თბილისელებმა 

ურიგოდ როდი ითამაშეს, გამოავლინეს საჭირო ბრძოლისუნარიანობა, 
კოლექტივიზმის გრძნობა, კარგი ურთიერთმოქმედება. ვერ ვიტყვით, რომ გუნდის 

რომელიმე წევრმა ითამაშა სათანადო მონდომების, მობილიზებისა და აქტიურობის 

გარეშე. ყველა ცდილობდა, ყველას სურდა თვისი წვლილი შეეტანა გამარჯვებაში და 



ცდა არ დაუკლია იმ 2 ქულის ასაღებად, რომლებიც ესოდენ სჭირდება ახლა ჩვენს 

გუნდს. ყურადღებით თამაშობდა დაცვა, შუა ხაზში ბურთი არ ყოვნდებოდა, 

თავდამსხმელები დროულად იხსნებოდნენ, ღებულობდნენ გადაცემებს 

ნახევარმცველებისგან. თავი გამოიჩინა რეხვიაშვილმა, რომელმაც ორივე გოლი 

ოსტატურად გაიტანა: ჯერ მე–7 წუთზე, მერე კი 55–ე წუთზე წერეთლის გადაცემებით. 

რა თქმა უნდა, როსტოველებთან მოგებული თამაშით არ უნდა მივიჩნიოთ, რომ 
რთული პრობლემები გადაჭრილია და თბილისის ”დინამოში” ყველაფერი მოგვარდა. 

მთავარი წინაა და ამ მთავარიდან ერთ–ერთი უპირველესია ხვალინდელი 

პრინციპული მატჩი ერევნის “არარატთან”, სადაც თბილისელებმა უნდა გვიჩვენონ 

ყველაფერი, რაც მათ შეუძლიათ. 

 
ბ. ქორქია. 

“ლელო”, 16 ივნისი, 1973 წ. 
 


